
Pati ke naam pe kurban ho jaye jo aurat,
Duniya mein apna naam amar kar jaye jo aurat,
Pati ke liye jo sab kuch tyag de jo aurat,
Wahi hai sachchi naari, wahi hai sachchi aurat.

Ek hai kahani, kahata hoon main jubani,
Ek hai kahani, kahata hoon main jubani,
Kalyug mein chamatkar Baba Shyam ho gaya,
Jo bhi gaya hai Khatu, uska kaam ho gaya.

Bangal mein rehta tha ek seth dampati,
Pati tha Kamdev, patni sundari sati,
Vashyavriti mein seth ne lutaa di sampati,
Bhikhari jaisi ho gayi thi seth ki gati,
Vashyavriti mein seth wo to bhogi ho gaya,
Vashyavriti mein korh ka wo rogi ho gaya,
Vashya ne kaha, “Seth ab aana tum nahin,
Bhikhari korhiyon ka ye thikana hai nahin,”
Ye thikana hai nahin, ye thikana hai nahin,
Vashya ke paas jaakar dhan sampati lutakar,
Sundar sati ka pati badnaam ho gaya,
Jo bhi gaya hai Khatu, uska kaam ho gaya.

Ek roj patni ko ek shaksh mil gaya,
Bade bhagya se Shri Shyam ji ka bhagat mil gaya,
Bola bhagat, “Jo bigdi kismat banaiye,
Phagun mein ek baar Khatu Nagari jaiye.”
Phagun mein patni apna mangalsutra bechkar,
Lekar pati ko chal padi Shri Shyam ke nagar,
Raste mein sundari pe padi ek paapi ki nazar,
Bola wo, “Chhod korhi ko, chal Rani mere ghar.”
Paapi se patni bole, “Ye korh inka lele,
Par naari bhogne ka ye anjaam ho gaya,”
Jo bhi gaya hai Khatu, uska kaam ho gaya.

Raste mein wo bhookhi rahi, pati ko khilaya,
Bhikhari se thela khareed, baans mangaya,
Paise bhi khatam ho gaye, koi kaam na aaya,
Saadi ka pallaa phaad ke nishaan banaya,
Koi ek chutki rang bhi udhaar na diya,
Har jism ko kaata aur nishaan rang liya,
Dekha jo Shyam bhagaton ne, pagli ne kya kiya,
Nishaan par lahu se Shyam naam likh diya,
“Korhi ko la rahi hai, ek pagli aa rahi hai,”
Shri Shyam bhagaton mein ye charcha aam ho gaya,
Jo bhi gaya hai Khatu, uska kaam ho gaya.



Chalte chalte pagli thak ke choor ho gayi,
Bhookhi pyasi gir padi, majboor ho gayi,
Us gup andheri raat mein aa gaya ek baalak,
Baalak tha Shri Krishna, teeno lok ka paalak,
Pagli ne poochha naam to Gopal bataya,
Pagli ko utha god mein wo paani pilaya,
Shri Khatu Dham jaane ka rasta bataya,
Mandir tak baalak uske saath mein aaya,
Pagli ne samjha bachche Shri Krishna ne ki raksha,
Mandir mein aakar baalak antardhyan ho gaya,
Jo bhi gaya hai Khatu, uska kaam ho gaya.

Phagun mein ek raat badi ast-vast thi,
Bhagaton ki bheed kirtan mein mast-mast thi,
Mandir ke dwaar band the, pagli pahunch gayi,
Dwaare pe sar patakk-patak kar pagli thi has rahi,
Logon ne Shyam ji ko rang lagaya,
Pagli ne Shri Shyam ji ko khoon chadhaya,
Pagli hui behosh aur behaal ho gayi,
Darbari Shyam ki lahu se laal ho gayi,
Majboor pagli boli, “Ab khelo Shyam Holi,
Rang doongi tujhko khoon se, kyun Shyam so gaya,
Humne suna hai Khatu mein har kaam ho gaya.”

Chhaayi ghataaye to baadal garaj pade,
Chaaro disha mein aandhi aur toofan garaj pade,
Ek hinahinata ghoda darbaar ko khade,
Mandir ke taale toot pade, Shyam chal pade,
Pagli ka khoon kesariya rang ban gaya,
Korhi pati bhi Kamdev ban gaya,
Mandir mein daudti hui wo vashya aa gayi,
Jitni thagi thi daulat wapas chadh gayi,
Ek dhaadhi-moochwala pagli ko uthaya,
Mastak pe haath pher ke zakhamon ko mitaya,
Pagli ne aankh khol ke Shri Shyam ko dekha,
Shri Shyam ne badal di hai durbhagya ki rekha,
Ramesh bhagat gaata, Sanjay bhi ye sunata,
Khatu mein sachcha Shyam ji ka dhaam ho gaya,
Jo bhi gaya hai Khatu, uska kaam ho gaya.

